Канон усопшым, егоже краегранесие: Верою усопшым первую песнь приношаю.


Песнь 1.


Ирмос: Твоя победительная десница:


Врата смерти и вереи, Твоею смертию сокрушил еси, Безсмертне, врата отверзи Владыко, паче ума безсмертия усопшым, молитвами страстотерпец Твоих.


Да Божественнаго живота сподобимся, сошел еси к смерти, тоя же испроверг сокровища, нас оттуду извлекл еси: ныне же, Жизнодавче, преставленныя упокой.


Слава: Ты мое тленное же и мертвенное восприим, в нетление облекл еси, и к безконечному житию и блаженному вознесл еси, идеже яко Щедр, ихже приял еси, упокой.


И ныне: Рождшую еже от Бога Божие Слово, вернии воспоим: Та бо Всечистая путь жизни умершым бысть, Юже яко Богоприемницу и Богородицу прославим.


Песнь 3.


Ирмос: Едине Ведый:


Яко Един Благ сый, яко Един Многомилостив, яже благочестно к Тебе отшедшыя, в Небесных селениих упокой, идеже неизреченная радость и наслаждение и идеже собор мученический веселится.


Ты един явился еси на земли, Спасе мой Безгрешен, Иже грехи мiра Вземляй яко Милосерд: от мiра сего преставльшыхся верою, душы упокой во дворех святых Твоих, в сладости райстей Человеколюбче.


Слава: Смерти державу низложь, живот нескончаемый всем верным источил еси Владыко: в том убо учини благочестно отшедшыя, презирая безмерная прегрешения, и прощая грехи их Человеколюбче.


И ныне: Без семене зачат Чистая, Слово Присносущное, плотски к нам пришедшее, и смерти крепость разорившее, и мертвым воскресение и жизнь вечную Своим милосердием дарующее.


Песнь 4.


Ирмос: Гору Тя, благодатию приосененную:


Умертвив ад непобедимою Твоею силою, вменен был еси в мертвых, Един сый Свободь, Христе, душы свободи благочестивых, и еже в нем осуждения, святых мученик мольбами.


Иже всех сый яко Владыка, противодостойную иже от Адама Твоего заколения, избаву дал еси нам и цену, темже молимся Твоим щедротам, преставльшыяся упокой, прегрешений подая оставление.


Слава: Приял еси Спасе мой, еже во гробе положение, и яже во гробех жити осужденныя мертвецы, яко Бог воскресил еси. ныне же жизни присносущныя сподоби преставленныя, яко Един Человеколюбец.


И ныне: Спасеся род человеческий Рождеством Твоим: Ты бо родила еси нам Ипостасный Живот, смерти Потребление, и к жизни соделовающий восход, Богородительнице Пренепорочная Владычице.


Песнь 5.


Ирмос: Просветивый сиянием:


Исцеляяй от ада смертнаго, смерть прият, и смерти жало притупил еси: но Сам упокой, ихже приял еси Жизнодавче, мученик мольбами.


Умерщвления и тления человеки Свободивый, души верно преставленных учини во дворех святых Твоих, отнюдуже отбеже всяка скорбь, и веселие водворяется.


Слава: Рай убо с Тобою повешенному, яко отверзл еси: ныне приими, души Владыко, к Тебе верою преставльшыяся, подая им в Церкви первенец водворитися.


И ныне: Избавляющи на Тя надежды державу имущих, к пристанищу Божественныя воли тихо настави, Матерним Твоим дерзновением к Сыну Твоему, Благословенная Всенепорочная.


Песнь 6.


Ирмос: Обыде нас последняя бездна:


Яко Милосерд, преставленным даруй прегрешений прощение, и вечное наслаждение подая, идеже сияет лица Твоего светлость, и озаряет страстотерпцы Твоя.


Иже кровию от ребр Твоих истекшею мiр искупил еси, верою усопшыя убо, Христе, избави честными страстьми Твоими: Ты бо цену за всех Себе дал еси.


Иже Создавый мя рукама пречистыми первее и дух Даровавый, и к земли низпадша зле, паки Обновивый краснейше, ныне душы преставльшыхся Сам упокой.


Слава: Чертогу Твоему светоносному, Господи, вселити сподоби, яже в вере к Тебе усопшыя, тех презирая прегрешения, яко Благ и Милосерд и Многомилостив.


И ныне: Поем Тя, Благословенная Чистая, Еяже ради нам возсия сущым во тьме и сени смертней, правды Незаходимое Солнце: Ты бо нашего спасения Ходатаица была еси.


Песнь 7.


Ирмос: Тебе умную, Богородице, пещь:


Сиянии Пречистыя славы Твоея, озаритися, Христе, подавай, от бури мiрския к Тебе отшедшым, и тех сподоби с мученики взывати Тебе: Хвалимый отцев Боже, благословен еси.


Нов Адам воистинну быв, Адамов Содетелю, Иже клятву бо Адамову Един потребил еси. Темже молимся Тебе: преставленныя упокой в сладости райстей, Христе, яко Един Милосерд.


Слава: Иже нашу естественную немощь Един Сведый, яко Бог, Благ же и Милостив, вся, ихже преставил еси, идеже Свет Незаходимый присещает Лица Твоего, учини, Христе, Хвалимый отцев Боже и Препрославлен.


И ныне: Закона сени и древняя гадания Твоим преидоша Рождеством, Богомати, Ты бо нам Божественныя благодати Свет возсияла еси: имже древних избавихомся долгов, Чистая, воспевающе Бога Препрославленнаго.


Песнь 8.


Ирмос: В пещи отроцы Израилевы:


Скверну всю Твоих рабов усопших, Твоего человеколюбия росою омыв, Тя песньми воспевати сподоби: благословите вся дела Господня, Господа, пойте и превозносите Его во вся веки.


Предстоятели, Спасе, десныя, верою оправдав молитвами страстотерпец, яже преставил еси верныя, покажи поющыя: благословите вся дела Господня, Господа, пойте и превозносите Его во вся веки.


Слава: Иже смерти и живота Имеяй всякую власть, яже верою усопшыя Твоего сияния улучити благоволи, взывающыя: благословите вся дела Господня, Господа, пойте и превозносите Его во веки.


И ныне: Спасения Ходатаица нам была еси, Всенепорочная, и в непреходимыя веки пребывания же и светлости: тебе, Дево Чистая, присно вся дела благословим, и превозносим во вся веки.


Песнь 9.


Ирмос: Образ Чистаго Рождества Твоего огнепалимая купина показа неопальная: и ныне на нас напастей свирепеющую угасити молимся пещь, да Тя, Богородице, непрестанно величаем.


Пощади, яко Бог Человеколюбив и Милостив, Твое создание: и упокой в селениих святых Твоих, идеже мученицы вси веселятся, верою преставленныя от временных, Многомилостиве.


Имеяй милостей бездну, препобеждающую рабов Твоих прегрешения, ихже прием избра, упокой в недрех Авраамлих, Человеколюбче, и с Лазарем во свет Твой всели.


Слава: Избавитель и Спас быв роду человеческому, распятия ради, яже ныне от нас преставил еси, яко Благодатель, наслаждения Божественнаго сподоби, и Живота Нетленнаго, и веселия, и светлости.


И ныне: О, яже паче ума чудес Твоих! Ты бо, Дево, Едина всем, иже под солнцем, подала еси разумети новейшее чудо, Пречистая, Твоего Рождества недоуменнаго: темже Тя вси величаем.





